
ލޯބިން ގުޅޭ ދެހިތެއް ސަފުން ވަކި ކުރެވިދާނޭތޯ؟
ލޯބީގެ ރޫޙާނީ ޣިޒާ ފަހި ނުލިބިދޭނޭތޯ؟

ޢަދަދެއްނުވާ ގިނަގުނަ ހުރަސް ކުރިމަތިވެގެން ދިޔަޔަސް
މަދަދާއި ފޮނި އިލްހާމުތައް ގިނަ ނުލިބި ދާނޭތޯ؟

އޯގާވުމެއްނެތި ދޫތަކާ އަތް ބަންދުކޮށްލިއަކަސް
ލޯބީގެ ޓެލްފޯނުން ޚަބަރު ފަހެ ނުލިބި ދާނޭތޯ؟

އުދައަސްތަވާ ކަމުގާވަނީނަމަ ތަރިރުހަނދު މިގޮތަށް
ގުދުރަތުގެ ޓެލްވިޒަނުން ފޮޓޯ ފަހެ ނުފެނިދާނޭތޯ؟

ކިއްލާތެރޭގާ ދަގަނޑު ކަސްތޮޅުގާ އުޅުއްވިޔަކަސް
ބިއްލޫރި ފަރުދާއިން މިތުރު ފަހެ ނުފެނިދާނޭތޯ؟

އޮހޮރާ މިސާފުލެއިން މިތާ ޔާރުގެ މަޙައްބަތުގާ
ފެހިގަސްތަކެއްހެދި ލޯބި މާތައް ނުފޮޅި ދާނޭތޯ؟

ކަށިތައް ހިތާއި ފުރާނަޔަށްހެރި ރޫޙު ނެތި ދިޔަޔަސް
ހަށިގަނޑުގެ ވިންދު ހިނގާ އަސަރު ފިލުވާލެވޭނޭތޯ؟

އެތަކެއް ޤަރުނު ވޭތުވެދިޔަސް ފެނިވެސްނުލާ މިތުރާ
ހިތަކުން ހިތަށް އޮހޮރޭ ލެޔެއް ފަހެ ބަންދުވާނޭތޯ؟

މަރިޔާދުކަން ލިބިގެން މިގުލްޝަނުގައި ފޮޅޭ ހިނދުގާ
ފަރިފަރި ޕްރިމްރޯޒުގެ ޝަޒާ ފަހެ ނުލިބިދާނޭތޯ؟

މަގުތައް ކޮށެވި އާރާސްތު ވެވިގެން އަންނަގޮތްވީމާ
ތަޤުދީރުގާ ތިޔަހެން އަތުން ހިފެހެއްޓިދާނޭތޯ؟


